
CUIRA

Il program per ils «pèrins» stat
Il program da la 35avla ediziun dals Dis da litteratura stat. Sut il motto «pèr a pèr» sa raduna la scena litterara rumantscha dals 6 als   
8 da november en la Postremise a Cuira. Quest onn datti puspè la concurrenza litterara Premi Term Bel cun tschintg texts nominads.

Il Premi Term Bel turna als Dis da litteratura sco 
usità suenter ina pausa d’in onn. La concurren-
za litterara vegn ad esser in dals puncts culmi-
nants dal program da l’ediziun da quest onn dal 
festival rumantsch. Quai scriva l’organisaziun 
en ina communicaziun a las medias. Da la par-
tida tar il Premi Term Bel èn quest onn texts da 
Romedi Arquint, Martina Cantieni, Claudia 
Cathomas, Annatina Nay e Sidonia Pazeller. La 
giuria che discuta ils texts en sala sa cumpona 
dad Anita Capaul, Marietta Cathomas e David 
Truttmann, la runda vegn moderada da Ladina 
Caduff. Sco trofea per il text victur datti per l’ul-
tima giada in obelisc sponsurisà da la Vischnan-
ca burgaisa Domat. Il festival da litteratura n’ha 
però betg lieu sco dapi sia fundaziun en ils onns 
‘90 a Domat, mabain a Cuira. Gia l’onn passà 
aveva l’organisaziun transferì l’inscunter litterar 
rumantsch da la Sala Tircal a Domat en la Po-
stremise a Cuira. 

Vernissaschas, prelecziuns 
ed il gieu  dals pèrs perfects
Il program da la sonda en la Postremise è deditgà 
a vernissaschas e prelecziuns. L’entschatta fa il pèr 
artistic Bigna Guler e Janic Maskos cun sia nova 
performanza litterar-musicala «tanter». I suonda la 
vernissascha da «Quatter linzöls ed üna taila», la 
nova publicaziun quadrilinga dad editionmevina-
puorger en la quala poesias rumantschas van pèr a 
pèr cun il ladin dolomitan, il furlan ed il talian. 

Silsuenter preschenta Nina Dazzi ses emprim 
poemari «Papardets», edì da la Chasa Editura 
Rumantscha, che reunescha var 70 poesias scrit-
tas ils ultims 30 onns. La sonda suentermezdi ve-
gnan preschentads sper il bloc da program dal 
Premi Term Bel il nov cudesch da poesias biling 

da la poeta ladina Nadia Rungger, «cësa da lat di-
jes tu», ed il roman «Carschen uost» or dal relasch 
dad Imelda Coray-Monn. En quest roman re-
scuvert en l’Archiv da dunnas dal Grischun ra-
quinta l’autura d’ina dunna che cumbatta tran-
ter lètg, maternitad, crisas psichicas e clamada 
cun las aspectativas da ses conturn. 

La saira moderescha David Flepp la show «Il 
pèr perfect» en la quala sa preschentan en ina 
cumpetiziun ludica ils pèrs Sara-Bigna Janett e 
Flurin Caviezel, Selina Beghetto e Jürg Gautschi, 
Romana Ganzoni ed Ivo Orlik (Giganto) tant 
sco Domenic Janett e DJ Giannex.

Ina dumengia cun litteratura  
per  uffants e giuvenils
In gener litterar actual ed impurtant da la littera-
tura rumantscha che va pèr a pèr cun la belletri-
stica per creschids è la litteratura per uffants e 
giuvenils. Quest gener stat en il center dal pro-
gram da la dumengia ch’entschaiva cun ina dis-
cussiun al podi che reunescha invistas en cu-
deschs, experientschas da scriver e reflexiuns edi-
torialas. A la discussiun participeschan Daniel 
Badraun, Fadrina Hofmann, Gabriela Holde-
regger e Karin Kohler. Lura suondan dus blocs 
per e cun uffants: Cun in lavuratori live pre-
schentan la Lia Rumantscha e l’illustratura Cil-
gia Zangger lur nov dicziunari per uffants. 

En ina cumbinaziun da prelecziun scenica e 
gieu auditiv producì dad RTR preschentan Mi-
chel Decurtins, Karin Kohler ed Olivia Spinatsch 
il nov cudesch d’uffants «Il chastè magic» da Vio-
la Cadruvi, edì da la Chasa Editura Rumantscha. 
Il program finescha cun la surdada dal Premi 
Term Bel e cun in aperitiv festiv da cumpagnia.

Preludi litterar e text interactiv dad RTR
Sco preludi al festival festivescha l’emprim la-
vuratori «Scriver litterar» da la Lia Rumantscha 
suenter dus onns plain experientschas da scri-
ver la finiziun da l’emprima classa. Claudio 
Spescha moderescha ina sairada cun texts da 
Daniel Badraun, Annemieke Buob, Gianna 
Olinda Cadonau, Uolf Candrian, Gianna Du-
schletta, Gerold Ehrsam, Nadia Rungger, Lu-
cian Schucan e Timothée Zaremba. A la fin ve-
gnan surdads ils diploms e tut la cumpagnia ed 
il public fan printgas. 

Sin la pagina uffiziala dal festival, www.disdalittera-
tura.ch, èn publitgads il program detaglià e tut las ul-
teriuras infurmaziuns impurtantas, inclusiv prevendita 
da bigliets a partir dals 5 d’october. 

BASILEA

Dar troccas e discutar da la pasch
L’Uniun cultura rumantscha Basilea e conturn envida ina giada il mais al «Café rumantsch». Bavì café vegn darar – ma enstagl dà 
troccas u era fatg excursiuns ensemen. La davosa giada ha Corsin Blumenthal, oriund da Morissen, dà invista en sia lavur per la 
Fundaziun Svizra per la pasch, la Swisspeace.

Là nua ch’i vegn fatg a mussà art a Basilea, vegn 
ina giada il mais fatg plaz a la cultura ruman-
tscha. L’Atelier Mondial ch’è sin l’areal da la 
chasa d’art electronica (HEK) a München-
stein, gist sper Basilea, avra las portas par la cu-
minanza rumantscha da la regiun. Fin 20 per-
sunas s’entaupan per regla en il «Café ru-
mantsch» che vegn organisà da l’Uniun cultu-
ra rumantscha Basilea e conturn (UCRBC) e 
che porscha in program multifar. I vegn dà 
troccas, cuschinà plain in pigna u fatg excur-
siuns ensemen (guarda boxa). 

Lavur par la Fundaziun Svizra par la pasch
Per l’ultim «Café rumantsch», ils 21 da settem-
ber 2026, ha l’UCRBC envidà Corsin Blu-
menthal da Morissen che lavura a Basilea per 
la Fundaziun Svizra per la pasch, la Swisspea-
ce. Quella fundaziun promova tranter auter re-
paraziuns suenter conflicts e violaziuns da 
dretgs umans. Corsin Blumenthal ha dà invi-
sta en sia lavur che sa fatschenta cun l’elavura-
ziun dal passà. El ha accentuà che archivs gio-
ghian ina rolla impurtanta en quest connex.

Plunas da palpiri da miffa
El lavuria savens cun organisaziuns da dretgs 
umans en auters pajais, sco l’America Centrala, 
ha Corsin Blumenthal raquintà. Sche talas or-
ganisaziuns audan da persunas che han rimnà e 
mess en salv documents durant in conflict en lur 
pajais, porscha Swisspeace sia expertisa a siu su-
stegn da spendrar ils documents ad archivar 
quels. Quels documents sajan impurtants par 
elavurar il passà e render visibel la vardad.

Corsin Blumenthal ha era ditg che quests 
documents sajan savens en in nausch stan per-

quai ch’els na sajan betg vegnids deponids cor-
rect. «Savens sa chattan tranter las plunas do-
cuments era miffa u bulieus e magari schizunt 
animals morts. 

«Archivs na conservan betg il passà»
A la fin ha Corsin Blumenthal fatg attent ch’i 
dettia savens malenclegientschas davart la 
funcziun d’in archiv: «Archivs na conservan 
betg mo il passà. Els dattan la pussaivladad da 
chattar respostas en il futur.» Uschia giogan els 
ina rolla centrala per tschertgar la vardad ad a 
la fin per promover la pasch.

A las participantas ad agls participants dil 
«Café rumantsch» ha il referat da Corsin Blu-
menthal fatg impressiun. Quai è vegnì mussà 
cun far bleras dumondas. En runda cuminai-
vla cun vin a chaschiel è  lura anc vegnì  discur-
rì sur da differentas tematicas – da la pasch fin 
recepts da capuns. In gieu da da troccas n’hai 
betg dà, forsa per amur da la pasch.

LA CIFRA DAL DI

64
onns
da glisch dalunsch davent da nossa terra sa chatta l’exo-
planet Beta Pictoris b. Sco ch’igl è vegnì enconuschent 
quests dis, han scienziads da Harvard e da l’Universitad 
dad Oregon pudì classifitgar per l’emprima giada en 
l’istorgia signals da radio directamain d’in planet ord-
vart noss sistem solar, apunto da Beta Pictoris b. L’ori-
gin da quests signals è tenor ils scienziads in fenomen 
natiral, chaschunà dad enormas glischs polaras da Beta 
Pictoris b. (fmr/dm)

Suenter il referat da Corsin Blumenthal (segund da dretg) èn ils participants a las participantas dil 
«Café rumantsch» anc stads ensemen en runda cuminaivla.  FOTO DORATHE SCHINDELHOLZ-DOLF

In cudesch e biscuits
Fin la fin da l’onn organisescha l’Uniun cul-
tura rumantscha Basilea e conturn (UCRBC) 
anc trais giadas il «Café rumantsch» mintga-
mai a las 19.00 en l’Atelier Mondial, Os-
lo-Strasse 10 a Münchenstein. 

Ils 19 d’october preschenta Gian Clo Sere-
na-Iselin ses catalog «S-cherpa» per il Museum 
Bravuogn. Il catalog documentescha ils guaf-
fens e l’iseglia d’antruras exponi en il museum.

Ils 16 da november è la radunanza gene-
rala da l’UCRBC a chaschun dal «Café ru-
mantsch».

Ed ils 14 da december vegn fatg là da tut-
tas sorts biscuits da Nadal. 

Infurmaziuns davart las activitads 
 actualas da l’UCRBC èn disponiblas sin 
www.ucrbc.ch. (fmr/dsd)

CHATSCHA

Sajettà 17 da 61 lufs
Per la regulaziun da lufs 2026/2027 ha il chantun Grischun pla-
nisà da sajettar 61 lufs. Durant la chatscha auta han chatschaders 
e chatschadras autorisadas sajettà set lufs. En summa èn gia vegnids 
sajettads il settember 17 dals 61 lufs lubids. Quai resulta da las ci-
fras provisoricas da l’Uffizi da chatscha dal Grischun. (rtr/fmr)

Sut il motto «pèr a pèr» s’inscuntra la scena lit-
terara rumantscha dals 6 als 8 da november 2026 
en la Postremise a Cuira.
 ILLUSTRAZIUN DIS DA LITTERATURA

GRISCHUN

In zic damain persunas dischoccupadas
En il Grischun hai il settember dà be in zic pli paucas persunas 
senza lavur. Cumpareglià cun l’avust è il dumber sa reducì per 
tschintg persunas sin bun 1230 persunas. Quai mussan las no-
vas cifras da l’Uffizi per industria, mastergn e lavur. Uschia resta 
la quota da dischoccupaziun en il Grischun tar 1,1 %. 

Guardà sur l’entira Svizra è il dumber da las persunas senza 
lavur medemamain sa reducì, quai per var milli persunas sin bun 
140 000. Era qua na sa mida nagut vi da la quota da dischoccu-
paziun ed ella resta sco gia il mais avant tar 3 %. (rtr/fmr)

SVIZRA

Agid svizzer per la muntogna  
ha sustegnì 22 projects
L’Agid svizzer per la muntogna ha sustegnì il settember projects 
en regiuns da muntogna cun prest in milliun francs. Profità han 
tut en tut 22 projects d’interpresas pitschnas en nov chantuns. 
Tranter quels era projects en il Grischun. Per quels hai tenor 
communicaziun dà 123 000 francs. Cun ses sustegn ha l’Agid 
svizzer per la muntogna la finamira da meglierar la basa d’exi-
stenza da la populaziun en la muntogna. (rtr/fmr)

22 projects han profità da l’Agid svizzer per la muntogna. FOTO MAD


